
MINTAQALARNI BARQAROR 
RIVOJLANTIRISHNING 
KONSEPTUAL ASOSLARI VA 
ULAR EVOLYUTSIYASI

Umarov Abduvaxob Tursunovich
Oʻzbekiston Milliy universiteti
Iqtisodiyot fakulteti dekani

Annotatsiya: Maqolada mintaqalarda barqaror iqtisodiy rivojlanishni ta’minlashning nazariy asosilari tadqiq etilgan. Barqror 
rivojlantirish borasidagi etakchi iqtisodchi olimlarning ilmiy qarashlari qiyosiy taqqoslangan, ushbu nazariyalarning rivoj-
lanish evolyusiyasi va tendensiyalari aniqlangan. Mintaqalarni barqaror rivojlantirishning zamonaviy konsepsiyasi tahlil 
qilingan.

Kalit soʻzlar: mintaqalarning barqaror rivojlanish konsepsiyasi, barqaror rivojlanish boʻyicha nazariy yondashuvlar, 
barqaror rivojlanish bosqichlari, barqaror rviojlanishning zamonaviy konsepsiyasi.

Abstract: In the article the theoretical foundations of providing sustainable economic development of regions are studied. 
The comparative analysis of scientific views about sustainable development of leading economists was conducted, the 
evolution and development trends of these theories are determined. The modern concept of sustainable development of 
regions is analyzed.

Key words: concept of sustainable development of regions, theoretical approaches to sustainable development, stages 
of sustainable development, modern concept of sustainable development.

Аннотация: В статье изучен теоретические основы обеспечения устойчивого экономического развития регионов. 
Сопоставлен научные взгляды устойчивого развития ведущих экономистов, определены эволюция и тенденции 
развития этих теорий. Анализирован современная концепция устойчивого развития регионов.

Ключевые слова: концепция устойчивого развития регионов, теоретические подходы к устойчивому развитию, 
этапы устойчивого развития, современная концепция устойчивого развития.

K I R I S H
XX asrning oxirgi oʻn yilligi va XXI asrning boshlaridan jahonda barqaror iqtisodiy oʻsishni ta’minlash, min-

taqalar iqtisodiyotining barqaror rivojlanishiga erishishga qaratilgan ilmiy tadqiqotlar soni keskin ortdi. Jum-
ladan, sanoat jihatdan taraqqiy etgan mamlakatlar bilan birgalikda bozor iqtisodiyoti shakllanayotgan va rivoj-
lanayotgan mamlakatlar iqtisodiyotida ham barqaror rivojlanishga erishish ustuvor vazifa sifatida belgilandi. 
Natijada aksariyat mamlakatlarning hukumati tomonidan mamlakatda barqaror rivojlanish dasturlarini amalga 
oshirish va unga erishishni ta’minlash boʻyicha ishchi guruhlar tashkil etildi. Oʻzbekistonda ham boshqa mam-
lakatlar singari bu kabi ishlar amalga oshirildi[1].

M A V Z U G A  O I D  A D A B I Y O T L A R  T A H L I L I
Mintaqalarni barqaror rivojlantirishning nazariy asoslarini tahlil qilishda avvalo “mintaqa” iqtisodiy kategori-

yasining mazmun-mohiyatini yoritish maqsadga muvofiq deb hisoblaymiz. Iqtisodiy adabiyotda uzoq yillardan 
buyon mintaqalar iqtisodiyotining rivojlanish koʻrsatkichlarini baholashning ilmiy-uslubiy asoslari nufuzli xalqaro 
tashkilotlari, etakchi iqtisodchi olimlarning ilmiy izlanishlarining e’tibor markazida boʻlib kelgan. Jumladan, xorij-
 lik iqtisodchi olimlardan A.J. Taylor[2], E.M. Xuver[3], M.R. Straszxem[4] kabilarning ilmiy izlanishlarida mint-
aqalarning ijtimoiy-iqtisodiy rivojlanish masalalari yoritilgan. 

Shu bilan birgalikda, maxalliy iqtisodchi olimlardan T.M. Axmedov[5], B.T. Salimov[6], Sh.X. Nazarov[7], 
A.M. Sodiqov[8]larning ilmiy asarlarida respublikamiz mintaqalari iqtisodiyotiga oid boʻlgan nazariy izlanishlar 
amalga oshirilib, turli ilmiy qarashlar ishlab chiqilgan.

Iqtisodiy adabiyotda mintaqalarni barqaror rivojlantirishga bagʻishlangan ilmiy qarashlar oʻtgan asrning  
20-yillaridan shakllana boshlagan. Jumladan, L. Valras[9], R. Xiks[10], P. Samuelson[11] kabi iqtisodchi 
olimlarning ilmiy asarlarida iqtisodiy tizimlarning barqarorligini ta’minlash ilmiy muammosiga ustuvorlik 
qaratilgan. Ushbu olimlar tomonidan amalga oshirilgan ilmiy tadqiqotlarda raqobatlashgan bozor iqtisodiyoti 
sharoitida ijtimoiy takror ishlab chiqarish jarayonlarining bozor muvozanatini ta’minlashda barqarorlikning 
boshqa iqtisodiy jarayonlar bilan oʻzaro bogʻliqligi tadqiq etilgan. Shu bilan birgalikda, barqarorlikni ta’minlash 
muammosining iqtisodiy va siyosiy jihatlari tahlil qilinib, mamlakat yoki mintaqa iqtisodiy tizimining barqarorligi 
sodir boʻlayotgan iqtisodiy munosabatlarning barqarorligi bilan bogʻliqligi asoslangan.

T A D Q I Q O T  M E T O D I K A S I
Tadqiqot jarayonida guruhlash, tizimli yondashuv, nazariy va amaliy oʻrganish, analiz va sintez, qiyosiy 

tahlil usullapi qoʻllanilgan.
Mamlakatlar yoki turli mintaqalar kesimida barqaror rivojlanishni ta’minlash masalalari intitusional nazari-

yalardagi tashkiliy masasalarga bagʻishlangan ilmiy qarashlarda ham oʻz aksini topadi. Ushbu nazariyalar ijti-
moiy-iqtisodiy rivojlanish barqarorligini ta’minlashning zamonaviy nazariyalarini shakllanishida muhim ahamiyat 
kasb etadi[12].

Iqtisodiy adabiyotda barqaror rivojlanish nazariyasining soʻngi uchinchi bosqichi uchun xos boʻlgan ijti-
moiy-iqtisodiy tizimlarning barqarorligini ta’minlashga qaratilgan ilmiy qarashlarni tahlil etish asosida ularni 
quyi dagi tartibda guruhlashni amalga oshirdik:

- birinchi, ijtimoiy-iqtisodiy tizimning barqarorligini mamlakat yoki mintaqaning xavfsizligi, ishonchliligi, 
yaxlitligi va mustaqilligi orqali tushuntirishga qaratilgan ilmiy qarashlar. Jumladan, L.I. Abalkin, A. Livshis,  
T.M. Konoplyanik, D.V. Gordienka kabi iqtisodchi olimlarning ilmiy asarlarida bunday yondashuvlar namoyon 
boʻladi[13]. Maxalliy iqtisodchi olimlardan U.A. Madraximov tadqiqotlari ham aynan mazkur guruhga mansub 
boʻlib, uning fikricha, “iqtisodiy oʻsish sifati ijtimoiy barqarorlik bilan birga, ekologik barqarorlikni ta’minlovchi 
omillar samaradorligini ham oʻz ichiga oladi va ular barqaror oʻsish sifati oshishiga multiplikativ ta’sir qiladi. 
Oʻsish sifatining koʻp omilli ekanligini inobatga olib, ushbu omillarning soha va tarmoqlar kesimida natijaviy 
jihatlarini kompleks tarzda tadqiq etish lozim”[14]. Mazkur yondashuvda mintaqaning yagona tizim sifatidagi 
barqarorligi uni tashkil etuvchi turli elementlari, ular oʻrtasidagi oʻzaro iqtisodiy va tashkiliy munosabatlar, turli 
ichki va tashqi bosimlarga bardoshliligi bilan tavsiflanadi. Bunda mintaqa ijtimoiy-iqtisodiy tizimining barqaror-
ligini tushuntirishda uning ishonchliligi, xavsizligi, ishonchliligi kabi xususiyatlariga e’tibor qaratilgan.

- ikkinchi guruh olimlari tomonidan barqaror rivojlanish iqtisodiy kategoriyasining mazmunini tushunti-
rishda vaqt omiliga ustuvorlik qaratilishi bilan xarakterlanadi. N.F. Reymers, M. Blaug, A.G. Shelomenseva, 
V.D. Kalashnikova kabi iqtisodchilarning ilmiy izlanishlarida mintaqa ijtimoiy-iqtisodiy tizimining barqaror-
ligi ma’lum bir vaqt davomida undagi erishilgan ijobiy tendensiyalarning saqlanib turishi bilan izohlanadi[15]. 
Shunga oʻxshash ilmiy xulosalar maxalliy iqtisodchi olimlarning ilmiy izlanishlarida ham aksini topadi. Jum-
ladan, Yu.Muxammedov tomonidan amalga oshirilgan tadqiqotlarda iqtisodiy oʻsish vaqt bilan bogʻliq holda 
omillar oʻzgarishi asosida qisqa

(1-3 yil), oʻrta (3-5 yil) va uzoq (5-10 yil) muddatlarga ajratilib oʻrganiladi. Qisqa muddatli iqtisodiy oʻsishni 
baholashda mehnat va kapital omillaridan foydalanilsa, uzoq muddatda esa texnologik va tarkibiy oʻzgarishlar 
hisobga olinadi[16]. A. Vaxobov esa 5,0 foiz va undan yuqori oʻsish koʻrsatkichlariga erishilgan davr barqaror 
iqtisodiy oʻsish sifatida qaralishi[17] ta’kidlagan. 

- uchinchi yondashuvda mintaqaning barqarorligi sifatida undagi ijtimoiy-iqtisodiy munosabatlarda dina-
miklik muvozanatni saqlash imkoniyatlariga e’tibor qaratiladi. V.A. Kretinin va E.S. Bodryashovlar tomonidan 
amalga oshirilgan tadqiqotlar natijalariga koʻra, mintaqa xoʻjaligi tizimining iqtisodiy barqarorligi unga ta’sir etuv-
 chi ichki va tashqi omillarning oʻzaro teng muvozanatli dinamikligini ta’minlashda aks etadi, degan xulosalar 
olingan[20]. Bunda dinamik muvozanatlilikni ta’minlash deyilganda mintaqaning ijtimoiy-iqtisodiy rivojlanish 
koʻrsatkichlariga ta’sir koʻrsatuvchi turli omillarni inobatga olgan holda, iqtisodiy oʻsish koʻrsatkichlarini saqlab 
qolish nazarda tutilgan. Maxalliy iqtisodchi olimlarning ilmiy izlanishlarida ham shunga oʻxshash ilmiy xulosalar 
olingan. Jumladan, T. Shodiev iqtisodiy oʻsishga ta’sir koʻrsatuvchi axborot texnologiyalari, aholi savodxonligi 
omillari ijtimoiy iqtisodiy tizimning samarali amal qilishini ta’minlaydi[19], degan gʻoyani ilgari surgan boʻlsa, 
I. Qayumova esa innovasiyalar, biznes muhiti va tadbirkorlik sharoiti, axborot kommunikasiya tizimi va ta’lim 
darajasi kabi omillarga ustuvorlik qaratgan[20]. S. Chepel esa yuqoridagi maxalliy iqtisodchi olimlardan farqli 
oʻlaroq, aholi savodxonligi, ishbilarmonlik muhiti, mintaqadagi davlat institutlarining mintaqani ijtimoiy-iqtisodiy 
rivojlantirishning muhim omillari sifatida baholaydi[21].

Mintaqalarni barqaror rivojlantirishning ilmiy-nazariy asoslarini tahlil qilish asosida quyidagi ilmiy xulosalar 
olindi:

- birinchi, mintaqaning barqaror rivojlanishi – bu keyingi avlod vakillari uchun qoʻshicha xarajatlarni keltirib 
chiqarishini oldini olishga qaratilgan tabbiy resurslardan samarali foydalanishga asoslangan holda iqtisodiy 
oʻsishga erishishni nazarda tutadi;

- ikkinchi, mintaqaning barqaror rivojlanishi – bu moddiy ne’matlarni doimiy, uzluksiz ravishda odatiy yoki 
kengaytirilgan tarzda takror ishlab chiqarish jarayonlarini samarali tashkil etish orqali kelajak avlod uchun min-
taqaning ishlab chiqarish-iqtisodiy salohiyatini yuqori darajada saqlab qolishga qaratilgan rivojlanish shakli 
hisoblanadi;

- uchinchi, mintaqaning barqaror rivojlanishi – bu mintaqadagi tabiiy va iqtisodiy ofatlarning salbiy oqibatla-
rini minimallashtirgan holda, turli avlodlar oʻrtasidagi tashqi ta’sirni maksimallashtirishga qaratilgan rivojlanishni 
anglatadi.

Fikrimizcha, mintaqalarni barqaror rivojlantirish bugungi kunda nafaqat ijtimoiy, iqtisodiy va ekologik omillar 
balki, innovasion omillar bilan ham bogʻliq hisoblanadi. Jumladan, bugungi kunda innovasiyalar ishlab chiqarish 
samaradorligini oshirish bilan birgalikda uzoq muddatli istiqbolda barqaror rivojlanishga erishishning muhim 
omillaridan biri hisoblanadi. 

Yuqoridagi vaziyatni inobatga olgan holda, keyingi yillarda mamlakatimizda mintaqalarni barqaror rivojlan-
tirishda ijtimoiy, iqtisodiy, ekologik va innovasion omillarni oʻz ichiga olgan barqaror rivojlanish konsepsiyalarini 
amaliyotga joriy etilishini qoʻllab-quvvatlash maqsadga muvofiq, deb hisoblaymiz. Bunda mamlakatimiz min-
taqalarini barqaror rivojlantirish konsepsiyasini amalga oshirishning zamonaviy mexanizmiga asoslanish lozim 
boʻladi (1-rasmga qarang).  

 

Hududlarni barqaror 
rivojlantirish 
konsepsiyasi 

Ijtimoiy omillar 

Iqtisodiy omillar Ekologik omillar 

Innovatsion 
omillar 

- ijtimoiy infratuzilmani 
rivojlantirish; 
- ijtimoiy xizmatlar ko‘rsatish 
sifatini yaxshilash va qamrov 
darajasini oshirish; 
- aholi bandligini qo‘llab-
quvvatlash va ularning 
daromadlarini oshirish 

- iqtisodiyot tarmoqlari va ijtimoiy 
sohaga innovatsiyalarni  
joriy etishni kengaytirish; 
- bilimga asoslangan iqtisodiyotga 
bosqichma-bosqich o‘tish; 
- moliyaviy va yashil investitsiyalar 
hisobidan hududning innovatsion 
salohiyatini rivojlantirish 

- ekologiya va atrof muhitni 
muhofaza qilish; 
- iqtisodiyot tarmoqlarini 
bosqichma-bosqich yashil 
iqtisodiyotga o‘tkazish; 
- iqtisodiyot tarmoqlarida  va 
ijtimoiy sohada muqobil 
enargiyadan foydalanishni 
rag‘batlantirish 

- sog‘lom raqobat va qulay 
ishbilarmonlik muhitini 
shakllantirish; 
- iqtisodiyot tarmoqlariga 
investitsiyalarni keng jalb qilish; 
- import o‘rnini bosuvchi, eksportga 
yo‘naltirilgan ishlab chiqarishni 
rivojlantirish 

 
1-rasm. Mintaqalarni barqaror rivojlantirish konsepsiyasini amalga oshirishning zamonaviy mexanizmi [22].

Taklif etilayotgan mexanizm har tomonlama mukammal boʻlib, u quyidagi toʻrt yoʻnalishlarda amalga 
oshiriladi:

birinchi, ijtimoiy yoʻnalishda:
- ijtimoiy infratuzilmani rivojlantirish;
- ijtimoiy xizmatlar koʻrsatish sifatini yaxshilash va qamrov darajasini oshirish;
- aholi bandligini qoʻllab-quvvatlash va ularning daromadlarini oshirish;
ikkinchi, iqtisodiy yoʻnalishda:
- sogʻlom raqobat va qulay ishbilarmonlik muhitini shakllantirish;
- iqtisodiyot tarmoqlariga investisiyalarni keng jalb qilish;
- import oʻrnini bosuvchi, eksportga yoʻnaltirilgan ishlab chiqarishni rivojlantirish;
uchinchi, innovasion yoʻnalishda:
- iqtisodiyot tarmoqlari va ijtimoiy sohaga innovasiyalarni joriy etishni kengaytirish;
- bilimga asoslangan iqtisodiyotga bosqichma-bosqich oʻtish;
- moliyaviy va yashil investisiyalar hisobidan mintaqaning innovasion salohiyatini rivojlantirish;
va nihiyat toʻrtinchi, ekologik yoʻnalishda:
- ekologiya va atrof muhitni muhofaza qilish;
- iqtisodiyot tarmoqlarini bosqichma-bosqich yashil iqtisodiyotga oʻtkazish;
- iqtisodiyot tarmoqlarida  va ijtimoiy sohada muqobil enargiyadan foydalanishni ragʻbatlantirish.

X U L O S A  V A  T A K L I F L A R
Yuqorida bildirilgan takliflarga asoslangan holda, mamlakatimizda mintaqalarni barqaror rivojlantirish 

konsepsiyasini amalga oshirish orqali uzoq muddatli istiqbolda nafaqat mintaqalar, balki, yaxlit mamlakatimiz 
iqtisodiyotining barqaror rivojlanishiga erishiladi. Jumladan, iqtisodiyot tarmoqlarini bilimga asoslangan, yashil 
iqtisodiyotga oʻzkazish jadallashib, yuqori qoʻshilgan qiymatga ega boʻlgan mahsulotlar ishlab chiqarish hajmi 
va tabiiy resurslardan foydalanish samaradorligi ortadi. 

